
ZAMONAVIY DIDAKTIK 
YONDASHUV 

ASOSIDA BO‘LAJAK 
O‘QITUVCHILARNING 

ANALITIK VA IJODIY 
KO‘NIKMALARINI 
RIVOJLANTIRISH
Mo‘minova Gulhayo Turg‘unboy qizi

Andijon davlat pedagogika instituti o‘qituvchisi
ORCID:0009-0004-2023-5840
Annotatsiya: Ushbu maqolada zamonaviy didaktik yondashuvlar asosida bo‘lajak o‘qituvchilarning analitik va ijodiy 
ko‘nikmalarini qanday rivojlantirish mumkinligi tahlil qilinadi. Maqolada didaktik yondashuvlarning turli jihatlari, o‘qituv-
chilarning pedagogik metodlari va bu jarayonda analitik hamda ijodiy ko‘nikmalarni rivojlantirishda qo‘llaniladigan usullar 
ko‘rib chiqiladi.

Kalit so‘zlar: zamonaviy yondashuv, analitik fikrlash, ijodiy fikrlash, bo‘lajak o‘qituvchilar, didaktika.
Abstract: This article analyzes how to develop the analytical and creative skills of future teachers based on modern 
didactic approaches. The article examines various aspects of didactic approaches, pedagogical methods of teachers, and 
methods used in the development of analytical and creative skills in this process.

Key words: modern approach, analytical thinking, creative thinking, future teachers, didactics.
Аннотация: В данной статье анализируется, как можно развивать аналитические и творческие навыки будущих 
педагогов на основе современных дидактических подходов. Рассматриваются различные аспекты дидактических 
подходов, педагогические методы учителей и методы, используемые в процессе развития аналитических и твор-
ческих навыков.

Ключевые слова: современный подход, аналитическое мышление, творческое мышление, будущие учителя, 
дидактика.

KIRISH
Hozirgi davrda ilm-fanning jadal taraqqiy etishi, texnologiyaning kun sayin o‘zgarib borishi va axborot-

ning tez kirib kelishi ta’lim jarayonida didaktik vositalardan foydalanish imkoniyatlarini kengaytirmoqda. Bu 
esa zamonaviy pedagogik va axborot texnologiyalari asosida samarali o‘quv-didaktik vositalardan foydalanib, 
texnologiya mashg‘ulotlarini tashkil etishni taqozo etadi. Bugungi kunda texnologiya fanlarini o‘qitishda multi-
media va media vositalar hamda elektron resurslardan samarali foydalanish orqali ta’lim sifatini oshirish dolzarb 
vazifalardan hisoblanadi. Zamonaviy axborot texnologiyalarining o‘quv jarayonida qo‘llanilishi natijasida elek-
tron o‘quv qo‘llanmalar, virtual stendlar orqali murakkab texnologiyalarni qisqa vaqtda mukammal o‘zlashtirish, 
shuningdek, masofadan turib o‘qitish imkoniyati yaratilmoqda.

MAVZUGA OID ADABIYOTLAR SHARHI
Masofaviy o‘qitishda elektron darslik va qo‘llanmalarni qo‘llash uchun yuqori faollikka ega bo‘lish lozim. 

Har bir fanga mo‘ljallangan elektron o‘quv qo‘llanma eng kamida uchta: ta’limiy, mashqli va nazorat qilish kabi 
asosiy qismlarga ega bo‘lishi zarur. Zamonaviy o‘quv vositalardan ta’lim sohasida fan va texnikaning so‘nggi 
yutuqlari asosida ishlab chiqilgan audio, video, telekommunikatsiya va texnologiyalarning qo‘llanilishi katta 
ahamiyat kasb etmoqda. Shuning uchun ularning didaktik imkoniyatlari bilan tanishib chiqish va mashg‘ulot-
larda ularni qo‘llash bo‘lajak o‘qituvchilar uchun kelajakdagi faoliyatida katta yordam beradi. Didaktik vosi-
talar bizga tanish, hayotimizda uchraydigan, hatto biz foydalanib yurgan vositalar bo‘lishi mumkin. Ularning 
hammasi ham aynan ta’lim berish uchun ishlab chiqarilgan bo‘lishi shart emas. Masalan, televideniyani olsak, 

u turmushimizda dam olish uchun qo‘llaniladigan vosita bo‘lsa-da, aholi orasida targ‘ibot ishlarini olib borishda 
ommaviy axborot vositasi hisoblanadi. Lekin undan ta’limda ham keng foydalanmoqdamiz va masofadan turib 
o‘qitishda u didaktik vosita sifatida qo‘llanilmoqda.

Didaktik vositalardan ta’lim jarayonida samarali foydalanish bo‘yicha respublikamiz olimlaridan N.A. Musli-
movning ta’kidlashicha, elektron darsliklar quyidagi talablarga javob berishi zarur:
• o‘quv dasturi va o‘quv-metodik ishlarni nashr etishda qo‘yiladigan talablarga javob bera olishi (u fakultet 

ilmiy-metodik kengashi tomonidan tasdiqlanadi);
• darslik muayyan soha yo‘nalishi bo‘yicha birinchi bor taqdim etilayotgan yoki avval nashr etilgan metodik 

qo‘llanmaning elektron versiyasi sifatida tayyorlanganligi va mazmunan umumiy, maxsus, fakultativ me’yor-
larga taalluqliligi;

• ma’lum o‘quv kursi (yoki uning bir qismi) mazmunini ochib bera olishi hamda o‘quv-metodik maqsadlarga 
erishishga imkon beradigan darajada hajmga egaligi;

• o‘quv-metodik maqsadlarga erishishga yordam beruvchi ko‘rgazmali elementlarga (kompyuterning multi-
media imkoniyatlaridan maksimal darajada foydalanish imkoniyati) egaligi;

• materialning monitor ekranida ishlash va tarmoq bo‘ylab joylashtirish xususiyatlarini inobatga olgan holda 
ishlab chiqilganligi;

• matnda gipermurojaatlarning mavjudligi bilan birga, zarur hollarda WEB manbalari va boshqa axborot 
resurslarining ko‘rsatilganligi;

• materialni o‘zlashtirish darajasining ta’lim oluvchi tomonidan mustaqil baholanishiga imkon beruvchi 
nazorat savollarining mavjudligi;

• ko‘plab tillarda ishlash sharoitlarining yaratilganligi, imkoniyati cheklangan talabalar uchun maxsus 
sharoitlarning mavjudligi.
Zamonaviy o‘quv-didaktik vositalar asosida o‘qitish o‘quvchilarning bilim olish imkoniyatlarini oshirishda, 

ularning mustaqil ishlash qobiliyatini rivojlantirishda ijobiy samara beradi.

TADQIQOT METODOLOGIYASI
Bugungi kunda ta’lim amaliyotida talabalarning tahliliy fikrlash qobiliyatlarini rivojlantirishga katta e’tibor 

qaratilmoqda. Bu jarayonda tarixiy taqqoslash va kartografik usullar ta’limning muhim vositalari sifatida keng 
qo‘llaniladi. Ayniqsa, AQSH, Yevropa va Yaponiyada tahliliy tafakkurni rivojlantirishga qaratilgan metodik 
yondashuvlar ta’lim dasturlarining markaziy qismi bo‘lib qolmoqda. Bu usullar orqali talabalar murakkab jara-
yonlar va hodisalar o‘rtasidagi sabab-oqibat munosabatlarini chuqurroq tushunishni o‘rganadilar.

Mamlakatimizda ta’lim tizimini modernizatsiya qilish va uni jahon standartlariga moslashtirish jarayoni jadal 
sur’atlarda olib borilmoqda. O‘zbekiston Prezidentining ta’lim sohasidagi islohotlari doirasida, ta’lim jarayonini 
xalqaro standartlarga muvofiq ravishda modernizatsiya qilish, talabalarda tahliliy fikrlash va ijodiy ko‘nikmalarni 
rivojlantirishga alohida e’tibor qaratilmoqda. Bugungi kunning globallashuv jarayonlari, mamlakatning iqtisodiy 
va ijtimoiy rivojlanishi talabalarning tahliliy ko‘nikmalariga bo‘lgan ehtiyojni yanada oshirmoqda.

TAHLIL VA NATIJALAR
Analitik uslubda fikrlash – har qanday masala yuzasidan chuqur, atroflicha, mantiqli fikr yuritish bilan 

birga, chiqarilgan xulosaning isbotlangan bo‘lishi jihatidan ajralib turadi. Demak, talabalarni analitik faoliyatga 
yo‘llashda o‘ziga xos yondashuv, qarashni aniq, mantiqli, ifodali bayon etish hamda asoslashga o‘rgatish muhim 
ahamiyatga ega. Har bir odamning tafakkur darajasi ham bilimlar turfa xilligi natijasida, analitik tafakkur o‘ziga 
xos qarashlarni yuzaga chiqarishga imkon beradi. “Falsafa. Qomusiy lug‘ati”da “analitika” atamasi “tahlil qilish, 
muhokama, isbotlash san’ati” sifatida izohlanadi. Analitika atamasi ilk bor Aristotel tomonidan mantiqiy tahlil 
texnikasiga berilgan nom sifatida qo‘llangan. Uning “Analitika” nomli asarida fikrlashning bu turiga taalluqli ikki 
jihat – murakkab butunlikka ega bo‘lgan obyektni dastlab oddiy qismlarga ajratish va ularni tekshirish asnosida 
tafakkur yuritishning murakkablashib borishi – ga e’tibor qaratiladi. Analitik tafakkur yuritishda fikrlash sur’ati-
ning tezligi, masalaga turli tomondan yondasha bilish, qamrovdorlik, muammoga eng muvofiq va samarali 
yechim topish singari jihatlar ustuvorlik qiladi.

Qadim zamonlardan bunday tafakkur egalari alohida qadrlangan. Bunday fikrlay oladigan shaxslar antik 
Yunonistonda “analitiklar” deb nomlangan. Shundan beri fikrlashning o‘ziga xos murakkab turi “analitika” nomi 
bilan yuritib kelinadi. Ta’lim jarayonida bo‘lajak o‘qituvchilarning analitik va ijodiy ko‘nikmalarini rivojlantirish 
o‘qituvchilarning o‘zgaruvchan ta’lim sharoitlariga moslashishiga yordam beradi, ularni yangi metodologiyalar 
va texnologiyalarni qo‘llashda yanada samarali qiladi. Bu jarayonning ijtimoiy zarurati, shuningdek, ta’lim 
tizimida yuz berayotgan yangiliklar, o‘qituvchilarni tayyorlashda sifatli yondashuvlarning zarurati, ta’limda 
individual yondashuv va interaktiv metodlar bilan bog‘liq. Zamonaviy didaktik yondashuvlar bo‘lajak o‘qitu-

vchilarning ta’lim jarayonida analitik va ijodiy ko‘nikmalarini rivojlantirishda muhim rol o‘ynaydi. Analitik fikrlash 
o‘qituvchilarga ma’lumotlarni tizimlashtirish, muammolarni samarali hal qilish, mantiqiy xulosalar chiqarish 
kabi qobiliyatlarni beradi. Ijodiy fikrlash esa yangi g‘oyalarni ishlab chiqish, innovatsion yondashuvlar yaratish, 
o‘quv chilarni yangi bilimlarni mustaqil ravishda o‘rganishga undashda muhim o‘rin tutadi.

Zamonaviy didaktik yondashuvlar ta’limda faqatgina ma’lumot berish bilan cheklanmaydi. Ular o‘qituv-
chilarni nafaqat o‘quvchilarga bilim yetkazuvchi shaxs sifatida, balki o‘quvchilarning ijodiy va analitik ko‘nikma-
larini rivojlantirishga ko‘maklashuvchi pedagog sifatida ko‘rishni taqozo etadi. Bo‘lajak o‘qituvchilarni tayyor-
lashda zamonaviy metodlarni joriy etish, muntazam ravishda yangi pedagogik usullarni o‘rganish va ularni 
amaliyotga tatbiq etish talab etiladi. Bu jarayonda o‘qituvchilarga ilmiy-texnikaviy yondashuvlar va innovatsion 
metodlarni keng qo‘llash zarur. Zamonaviy didaktik yondashuvlar asosida bo‘lajak o‘qituvchilarning analitik va 
ijodiy ko‘nikmalarini rivojlantirish ta’lim tizimining samaradorligini oshirishda muhim ahamiyatga ega. Tadqiqotlar 
shuni ko‘rsatadiki, o‘qituvchilarni analitik fikrlash va ijodiy yondashuvga o‘rgatish nafaqat o‘quvchilarning bili-
mini oshiradi, balki ularning mustaqil fikrlash qobiliyatini ham rivojlantiradi. Kelajakda bo‘lajak o‘qituvchilarni 
tayyorlashda zamonaviy didaktik metodlarni joriy etish va o‘qituvchilarning ijodiy ko‘nikmalarini rivojlantirish 
ta’lim jarayonini yanada samarali qilishga yordam beradi.

XULOSA
Xulosa qilib aytganda, zamonaviy o‘quv-didaktik vositalardan ta’lim jarayonida samarali foydalanish 

imkoniyatlari o‘quvchilarni faol bo‘lishga va tanqidiy fikrlashga undaydi. Ta’lim faqat nazariy ma’lumot berish 
bilan cheklanmasligi, balki amaliy mashg‘ulotlar, loyihalar, mashqlar va topshiriqlar bilan boyitilishi lozim. 
O‘quvchining o‘z bilimini o‘zi baholashi uchun testlar mavjud bo‘lishi, mustaqil ta’lim olishga imkon yaratishi, 
o‘quv materiali esa aniq maqsad va vazifalarga yo‘naltirilgan bo‘lishi kerak. Zamonaviy ta’lim talablari asosida 
yaratilgan darslik o‘qitish samaradorligini oshiradi, o‘quvchilarning bilimini tizimlashtirishni ta’minlaydi, ijodiy 
qobiliyatlarini rivojlantiradi hamda kasbga qiziqishlarini kuchaytiradi.

